
Vishnuproktam Shivamantramahimavarnanam

ವಿಷ್ಣುಪ್ರೋಕ್ತಂ ಶಿವಮಂತ್ರಮಹಿಮಾವರ್ಣನಂ

ವೇದೋಪಗೀತೋ ಬಹುಧಾ ಯಶ್ಚ ಶೈವಃ ಷಡಕ್ಷರಃ .
ಸ ಏವ ಸರ್ವಥಾ ಜಪ್ಯಃ ಶಿವಮಂತ್ರೋ ಮುಮುಕ್ಷುಭಿಃ .. 455..
ಶಿವಮಂತ್ರಜಪಾಸಕ್ತಾ ಮುಕ್ತಾಃ ಪೂರ್ವಂ ಮುನೀಶ್ವರಾಃ .
ನ ಶೈವಮಂತ್ರಾದಪರೋ ಮಂತ್ರೋ ಮುಕ್ತಿಪ್ರದಾಯಕಃ .. 456..
ಶೈವಂ ಮಂತ್ರಂ ವಿಹಾಯಾನ್ಯಂ ಮಂತ್ರಂ ಯಃ ಸಮುಪಾಸತೇ (?) .

ಸ ಮಣಿಂ ಕರಗಂ ತ್ಯಕ್ತ್ವಾ ಕಾಚಾರ್ಥಂಯತತೇ ಧ್ರುವಂ .. 457..

ಪ್ರಭಾವಃ ಶೈವಮಂತ್ರಾಣಾಂ ಜ್ಞಾಯತೇ ನ ಮಯಾ ಧ್ರುವಂ .

ತತ್ತ್ವಂ ತು ಶಿವಮಂತ್ರಾಣಾಂ ಜಾನಾತಿ ಶಿವ ಏವ ಹಿ .. 458..

ಮೃತಿಕಾಲೀನವಿಶ್ವೇಶಸ್ಮರಣಾನ್ಮೋಕ್ಷಮಾಯಯುಃ .
ನೃಣಾಂ ಮರಣಕಾಲೇ ತು ಶಿವ ಇತ್ಯಕ್ಷರದ್ವಯಂ .. 506..

ನಯಾತಿ ಸಹಸಾ(ಸ್ಮರಣಂ)ನೂನಂ ಶಂಕರಾನುಗ್ರಹಂ ವಿನಾ .

ಶಿವನಾಮಸ್ಮೃತಿಫಲಂ ವಕ್ತುಮೇವ ನ ಶಕ್ಯತೇ .. 507..

ಮಾದೃಶೈರಸ್ಥಿರಸ್ವಾಂತೈಃ ಶಂಕರೇಣ ವಿನಾ ಧ್ರುವಂ .

ಅತಃ ಪಂಚಾಕ್ಷರಃ ಶೈವೋ ಜಪನೀಯಸ್ತ್ವಯಾ ಸದಾ .. 508..

ಶೈವಃ ಪಂಚಾಕ್ಷರೋ ಭವ್ಯೋ ಮುಕ್ತಿದೋ ಜಪ್ಯತೇ ಮಯಾ .

ಶೈವಃ ಪಂಚಾಕ್ಷರೋ ಮಂತ್ರಃ ಶಿವರೂಪಃ ಶಿವಪ್ರದಃ .. 509..
ಕಾಶ್ಯಾಮಂತರ್ಗೃಹೇ ಸ್ಥಿತ್ವಾ ಜಪನೀಯಃ ಪ್ರಯತ್ನತಃ .
ನ ಕಾಶೀಸದೃಶಂ ಕ್ಷೇತ್ರಂ ತತ್ರಾಪ್ಯಂತರ್ಗೃಹಂ ವರಂ .. 510..

ತತ್ರಾಪಿ ಚೋತ್ತಮಂ ಜ್ಞೇಯಂ ಜ್ಞಾನವಾಪೀತಟಂ ಶುಭಂ .

ತತ್ರ ಜಪ್ತೋ ಮಹಾಮಂತ್ರಃ ಶೈವೋಽಯಂಮೋಕ್ಷದಾಯಕಃ .. 511..
ತಸ್ಮಾನ್ಮಂತ್ರವರಃ ಶೈವಃ ತತ್ರ ಜಪ್ಯೋ ಮನುಃ ಸದಾ .

ಪಂಚವಕ್ತ್ರೋದಶಭುಜಃ ಸರ್ವದೇವೋತ್ತಮಃ ಪ್ರಭುಃ .. 512..
ವೇದೋಪಗೀತಃ ಸರ್ವಜ್ಞಃ ಸೋಮಸೂರ್ಯಾಗ್ನಿಲೋಚನಃ .
ಗೌರೀಭೂಷಿತವಾಮಾಂಗಃ ಕಲ್ಯಾಣಗುಣಸಾಗರಃ .. 513..
ಸರ್ವಲೋಕಪತಿಃ ಶ್ರೀಮಾನ್ ಸರ್ವದೇವಾನ್ವಿತೋ ವಿಭುಃ .
ನಿಷ್ಕಲೋ ನಿರ್ಗುಣೋ ನಿತ್ಯೋ ನಿರ್ಲಿಪ್ತೋ ನಿರುಪಾಧಿಕಃ .. 514..

ವಿಷ್ಣುಪ್ರೋಕ್ತಂ ಶಿವಮಂತ್ರಮಹಿಮಾವರ್ಣನಂ

ನಿರಂಜನೋ ನಿರಾಕಾರೋ ನಿರವದ್ಯೋ ನಿರಾಮಯಃ .
ಜ್ಯೋತಿಃಸ್ವರೂಪೋ ವಿಮಲಶ್ಚಿದ್ಘನಃ ಸಕಲಾತ್ಮನಃ(ಕಃ) .. 515..
ಏಕಃ ಪೂರ್ಣಃ ಶಿವಃ ಶಾಂತೋ ಮಾಯಾತೀತೋಽಕ್ಷರಃ ಪರಃ .
ಇತಿ ಧ್ಯೇಯಃ ಸದಾ ಶಂಭುರಪ್ರಮತ್ತೈರಹರ್ನಿಶಂ .. 516..

.. ಇತಿ ಶಿವರಹಸ್ಯಾಂತರ್ಗತೇ ವಿಷ್ಣುಪ್ರೋಕ್ತಂ ಶಿವಮಂತ್ರಮಹಿಮಾವರ್ಣನಂ
ಸಂಪೂರ್ಣಂ ..

- ..ಶ್ರೀಶಿವರಹಸ್ಯಂ .ಉಗ್ರಾಖ್ಯಃ ಸಪ್ತಮಾಂಶಃ .ಅಧ್ಯಾಯಃ 11 .ವಾವೃತ್ತಶ್ಲೋಕಾಃ ..
- .. shrIshivarahasyam . ugrAkhyaH saptamAMshaH . adhyAyaH 11 . vAvRRittashlokAH

..

Notes:

Viṣṇuವಿಷ್ಣು expresses the merits of Japaಜಪ of Śiva Ṣaḍakṣara Mantra ಶಿವ ಷಡಕ್ಷರ
ಮಂತ್ರ and Śiva Pañcākṣara Mantra ಶಿವ ಪಂಚಾಕ್ಷರ ಮಂತ್ರ. He opines that though

the two syllabled name Śiva ಶಿವ spoken at the time of death can result in liberation,

even that can come about only with the Grace of Śaṅkara ಶಂಕರ (Śaṅkarānugraha

ಶಂಕರಾನುಗ್ರಹ).

